
Forord

Den boka du no held i hendene, er skriven av den første professoren i faget allmenn litteraturvitskap i Noreg, Atle Kittang. Boka er fullt og heilt hans verk. Men initiativet til å publisere den kom frå dei næraste kollegaene hans ved Seksjon for allmenn litteraturvitskap ved Universitetet i Bergen. På denne måten ville vi vere med og markere 60-årsdagen hans 20. mars 2001. Og det er ikkje berre ein framståande forskar på vårt felt vi ønskjer å heidre, men òg ein god ven og arbeidskamerat med sjeldan fagleg og moralsk autoritet.

Somme vil kanskje undre seg over at vi vil hylle Atle Kittang med ei samling av hans eigne artiklar, og ikkje med artiklar skrivne av oss sjølve. Forklaringa er enkel, nemleg at Kittang er ein uvanleg aktiv og produktiv 60-åring som på ingen måte har lagt inn årene, og at dette etter vårt syn bør dokumenterast ved eit høve som dette. Mange av kapitla i denne boka har vore haldne som foredrag i ulike fora, og to har vore offentleggjorde i lite tilgjengelege publikasjonar. Vi meiner at dei fortener ei større lesargruppe, noko jubilanten ikkje har sett seg imot.

Eit poeng for seg er det å få fram Atle Kittangs vide teoretiske orientering og den store evna hans til å formidle komplisert stoff på forståeleg vis. Det er mykje snakk om behovet for pedagogisk fornying på universitetet i våre dagar. Det vert ofte gløymt at institusjonen alltid har hatt ei rad eminente pedagogar. Kittang er ein av dei. Fleire av oss veit dette særleg godt, fordi vi har sete under kateteret hans.

*



Atle Kittang er fødd i Flora, tok examen artium på Firda landsgymnas i 1960 og magistergraden i litteraturhistorie ved Universitetet i Bergen i 1966. Han var så i åtte år tilsett ved franskavdelinga på Romansk institutt same stad, først som universitetsstipendiat (1966–1970), deretter som førstelektor i fransk litteratur (1970–1974). I 1974 tok han den filosofiske doktorgraden og vart utnemnd til professor i allmenn litteraturvitskap, stadig ved Universitetet i Bergen.

Lista over bøker og mindre studiar frå Kittangs hand er lang. Då han fylte 50, fekk vi høve til å lage eit særnummer av tidsskriftet Edda for å heidre han (nr. 3/91). «Atle Kittang 50 år. Skrivende venner og kolleger hilser, analyserer og kommenterer,» kunne ein lese på framsida, og innhaldet bestod mellom anna av omtalar av alle dei bøkene Kittang til då hadde gitt ut. No har vi altså valt å gjere det annleis.



Det er ein eminent representant for litteraturvitskapen og for universitetet som no er 60 år. Når vi, hans næraste kollegaer, med dette gratulerer han og ønskjer han lykke til med hans forskingsarbeid vidare, har vi difor mange med oss frå ulike fagområde og med ulike funksjonar innanfor den akademiske fellesskapen. Innanfor forlagsverda òg, der Atle Kittang mellom anna i fleire år har vore medlem av Gyldendals legatstyre og av juryen for «Sult-prisen», som det same forlaget deler ut. Uavhengig av dette veit vi dessutan at ikkje så få av våre samtidsdiktarar sender han gode tankar.

Med dei beste helsingar

Alle tilsette ved Seksjon for allmenn litteraturvitskap, UiB


Atle Kittangs boktitlar:


Lyriske strukturer (Oslo, 1968) (saman med Asbjørn Aarseth).


D’amour de poésie. Essai sur l’univers de métamorphoses dans l’œuvre surréaliste de Paul Eluard (Paris, 1969).


Discours et jeu. Essai d’analyse des textes d’Arthur Rimbaud (Oslo/Grenoble, 1975).


Litteraturkritiske problem. Teori og analyse (Oslo, 1975).


Hermeneutikk og litteratur (Bergen/Oslo, 1979) (redigert saman med Asbjørn Aarseth).


Litteraturforskning og litteraturformidling. Perspektiv på ei legitimeringskrise (Bergen, 1982) (redigert saman med Ulf Lie).


Om litteraturhistorieskriving. Perspektiv på litteraturhistoriografiens vilkår og utvikling i europeisk og norsk samanheng (Øvre Ervik, 1983) (saman med Per Meldahl og Hans H. Skei).


Luft, vind, ingenting. Hamsuns desillusjonsromanar frå Sult til Ringen sluttet (Oslo, 1984).


Møtestader. Utvalde artiklar om litteratur og litteraturteori (Oslo, 1988).


Moderne litteraturteori. En innføring (Oslo, 1992) (saman med Arild Linneberg, Arne Melberg og Hans H. Skei).


Sigmund Freud (Oslo, 1997).


Ord, bilete, tenking. Artiklar om fiksjonar (Oslo, 1998).


Blikk på kunst (Oslo, 2001) (redigert saman med Frederik Tygstrup og Aaslaug Vaa).


Dertil kjem to mykje brukte antologiar:


Europeisk litteraturteori fra antikken til 1900 (Bergen/Oslo, 1987) (redigert saman med Eiliv Eide og Asbjørn Aarseth).


Moderne litteraturteori. En antologi (Oslo, 1991) (redigert saman med Arild Linneberg, Arne Melberg og Hans H. Skei).

